
అభివందనంబు, దుగ్దాబ్దీంద్రసుతయంచుఁ

           గేలుమోడ్పులు, చక్రగృహిణియంచు 

దండంబు, పుష్పకోదండ జనని యంచు 

           గిడిగిళ్ళు, జలజాత గేహయంచు 

జోహారు, మిహిరాంశు సోదరియంచు న

           మస్కృతి సురసతీమాన్యయంచు 

జోత, ప్రద్యోతపద్మాతపత్ర యటంచుఁ

           బ్రణతీ శుద్ధసువర్ణ వర్ణయనుచు 


వినతి, వనజాతపాణి యంచును సుభక్తి 

తో దినత్రయపూజ సంతుష్టిసల్పు 

రాఘవాంబను నాగభూరమణుఁగరుణఁ 

శ్రీరమాదేవి సిరుల రక్షించుఁగాత! 


అమలకీర్తిఫలంబు లందింతు ననుటకు

          స్వచ్ఛముక్తామయ జపసరంబు 

అక్షరతత్త్వ వేద్యతఁ గూర్తుననుటకు

          స్వస్తికరాక్షర పుస్తకంబు 

వేదార్ధముఖముగా బింబాశనమును స

         ల్పిన యట్ల ప్రజ్ఞలిత్తునన శుకము 

సుఖద మేకస్థానసుస్థితి యెల్లదం

         పతులకు ననుచుఁ జెప్పంగఁదమ్మి 


నెలమిఁదననాల్గు కేలుఁదమ్ములనుదాల్చి 

శారదదినంబులందుఁ బూజనములందు 

సకలమహిమాధికాలంబ శారదాంబ 

మంగళములిచ్చు రాజదంపతులకెపుడు

